
తీఱెనే నేఁటితో దిక్కులవిలసిల్లు 

              భారత క్షత్రియ వంశకీర్తి? 

గొడ్డువోయెనె నేఁడు కురురాజ్ఞి గాంధారి

              కదనవీరశతంబుఁ గన్నతల్లి? 


లెమ్ము, దుర్యోధనా, యింక లెమ్ము లెమ్ము, 

సరసితటమున నున్నారు. సమరకాంక్షు

లైన పాండవేయులును మురాంతకుండు; 

ప్రాణములపైన మోహంబు వదలుమయ్య.


ప్రాణమిత్రుండు కర్ణుండు స్వర్గమేఁగె; 

నంపశయ్యను గాంగేయుఁ డస్తమించెఁ; 

గొడుకులును దమ్ములునుగూడఁ గూలినారు; 

అంత యభిమానమే దేహమందు రాజ?


గెలిచితివా యకల్మషపుఁగీర్తియురాజ్యమునబ్బుఁ, బ్రాణముల్ 

దొలఁగితివా నిలింపపురి తోఁటలలో విహరింతువయ్య; శూ 

రులకు రణంబు పండువు; విరోధుల గీటడగించి సర్వభూ 

వలయము నైనఁ జావయిన భారతరాజ,గ్రహింపు మిత్తఱిన్.

